
(ಶ್ಯಾಮಾರಹಸ್ಯೇ)
ಭೈರವ ಉವಾಚ .

ಶೃಣು ದೇವಿ !ಪ್ರವಕ್ಷ್ಯಾಮಿಮರ್ದಿನ್ಯಾಃ ಕವಚಂ ಶುಭಂ .

ಯಸ್ಯಾರಾಧನಮಾತ್ರೇಣ ಮಹಾಭೈರವತಾಂ ವ್ರಜೇತ್ .. 1..

ದೇವೈರ್ದೇವತ್ವವಿಷಯೇ ಸಿದ್ಧೈಃ ಖೇಚರಸಿದ್ಧಯೇ .

ಪನ್ನಗೇರಾಕ್ಷಸೈರ್ಮತ್ತ್ಯೈರ್ಮುನಿಭಿಃ ಸೇವಿತಂ ಸದಾ .. 2..

ಅಸ್ಯಾಃ ಕವಚಂ ಮಹಾಪುಣ್ಯಂ ಸ್ವಯಂ ವಕ್ತ್ರಾದ್ವಿನಿಃಸೃತಂ .

(ಓಂ)ಭೂಪ್ರದೇಶೇ ಸಮೇ ಶುದ್ಧೇ ಪುಷ್ಪಪ್ರಕರಸಂಕುಲೇ .

ಕಲ್ಪಯೇದಾಸನಂ ಧೀಮಾನ್ ಕೋಮಲಂ ಕಂಬಲಾಸನಂ .. 3..

ವಾಮೇ ಗುರುಂ ಪುನರ್ನತ್ವಾ ದಕ್ಷಿಣೇ ಚ ಗಣಾಧಿಪಂ .

ಮಧ್ಯೇ ತು ಮರ್ದಿನೀಂ ನತ್ವಾ ಸರ್ವೇ ರಕ್ಷಂತು ಮಾಂ ಸದಾ .. 4..

ಆಗ್ನೇಯ್ಯಾಂ ನೈರೄತೇ ಪಾತು ಚೈಶಾನ್ಯಾಂ ವಾಯವೇ ತಥಾ .

ಉತ್ತರೇ ಪಾತು ಲಲಿತಾ ಜಿಹ್ವಾಲಲನಭೀಷಣ .. 5..

ಕೌಮಾರೀ ಪಶ್ಚಿಮೇ ಪಾತು ಧನದಾ ಚ ದಿಶೋ ದಶಃ .
ಶಾಕಿನೀ ಡಾಕಿನೀ ಪಾತು ಮರ್ದಿನೀ ಪಾತು ಸರ್ವದಾ .. 6..

ಕಲ್ಪವೃಕ್ಷಃ ಸದಾ ಪಾತು ವಿಘ್ನ ಚ ರಕ್ತದಂತಿಕಾ .

ಏತಾಸ್ತು ವರಯೋಗಿನ್ಯೋ ರಕ್ಷಂತು ಸಾಧಕಾಗ್ರತಃ .. 7..
ಪಠಿತ್ವಾ ಪಾಠಯಿತ್ವಾ ಚ ಕವಚಂ ಸಿದ್ಧಿದಾಯಕಂ .

ಪಠೇನ್ಮಾಸತ್ರಯಂ ಮಂತ್ರೋ ವಾರಮೇಕಂ ತಥಾ ನಿಶಿ .. 8..

ರಾತ್ರೌ ವಾರತ್ರಯಂ ಜಪ್ತ್ವಾ ನಾಶಯೇದ್ವಿಘ್ನಮೇವ ಚ .

ಜಪನ್ಮಾಸತ್ರಯಂ ವಿದ್ಯಾಂ ರಾಜಾನಂ ವಶಮಾನಯೇತ್ .. 9..

ಭೀತೋ ಭಯಾತ್ ಪ್ರಮುಚ್ಯೇತ ದೇವಿ !ಸತ್ಯಂ ನ ಸಂಶಯಃ .
ಅಪ್ರಕಾಶ್ಯಮಿದಂ ಗುಹ್ಯಂ ನ ದೇಯಂಯಸ್ಯ ಕಸ್ಯಚಿತ್ .. 10..

ಸತ್ಕುಲೀನಾಯ ಶಾಂತಾಯ ಸುಜನೇ ದಂಭವರ್ಜಿತೇ .

ದದ್ಯಾತ್ಸ್ತೋತ್ರಮಿದಂ ಪುಣ್ಯಂ ಸರ್ವಕರ್ಮಫಲಪ್ರದಂ .. 11..

ಕವಚಂಯೋ ನ ಜಾನಾತಿ ಜಪೇನ್ಮಹಿಷಮರ್ದಿನೀಂ .

ದಾರಿದ್ರ್ಯತ್ವಂ ಭವೇತ್ತಸ್ಯ ಸತ್ಯಂ ಸತ್ಯಂ ವದಾಮ್ಯಹಂ .. 12..

ಅನಯಾ ಸದೃಶೀ ವಿದ್ಯಾ ನಾಸ್ತಿ ತಂತ್ರೇಷು ಗೋಪಿತಾ .. 13..

ಇತಿ ಶ್ಯಾಮಾರಹಸ್ಯೇ ಭೈರವದೇವೀಸಂವಾದೇ ಮಹಿಷಮರ್ದಿನ್ಯಾಃ ಕವಚಂ
ಸಂಪೂರ್ಣಂ .

- .. ಶ್ಯಾಮಾರಹಸ್ಯಂ . ತ್ರಯೋದಶಃ ಪರಿಚ್ಛೇದಃ ..
- .. shyAmArahasyam . trayodashaH parichChedaH ..

